
ANNOTATSIYA 
Maqolada Yevropa davlatlarida aholini ijtimoiy himoyalash bo‘yicha chora tadbirlarning 

davlat ijtimoiy siyosati darajasida institutsionallashish jarayonlari o‘rganilgan. Bunda, nafaqat 
ijtimoiy fanlar kesimida balki, biologik determinizm tarafdorlari ijtimoiy himoya davlat 
mablag‘lariga zarar yetkazishi borasidagi munozaralar tahlil qilingan. Gumanistik g‘oya tarafdorlari 
esa, aksincha, sivilizatsiyalashgan xalqlarda nochor kishilarni teng imkoniyatlar va imtiyozlarga haqli 
ekanligi talqinlangan. Maqolada, aholini ijtimoiy himoyalashning institutsionallashuvi g‘arb 
davlatlaridagi obyektiv funksional va strukturali ehtiyojlar ta’sirida sodir bo‘lganligi 
davriylashtirilgan va turkumlangan. G‘arb davlatlarida ijtimoiy himoya tizimining 
institutsionallashuvi bu sohadagi chora-tadbirlar hukmdorlarning yuritgan davlat siyosati va ishlab 
chiqarish birlashmalari doirasida amalga oshirilganligini ko‘rsatadi. Zamonaviy global tendensiyalar 
bois, umumfarovonlik davlati g‘oyasi dolzarbligini yo‘qotib borishi, ijtimoiy himoyada yalpi 
qarovdan individual yondashuvga o‘tilishi va aholini ijtimoiy himoyalash sohasidagi ijtimoiy 
innovatsiyalar tahlil qilingan. Ijtimoiy himoya tizimidagi innovatsiyalardan kelib chiqib ilmiy tahliliy 
xulosalar ilgari surilgan.  

Kalit so‘zlar: ijtimoiy himoya, institutsionallashish, evolyusiya, fuqarolik huquqi, biologik 
determinizm, kambag‘allik, differensiallashgan individual yordamda, marginallik, mehnatga 
layoqatsizlik, fragmentarlik, umumfarovonlik davlati, migratsiya, personallik, farovonlik, ijtimoiy 
tahlikalar, mehnat uylari. 

КОНЦЕПТУАЛЬНЫЕ И ИНСТИТУЦИОНАЛЬНЫЕ ОСНОВЫ СОЦИАЛЬНОЙ 

ЗАЩИТЫ НАСЕЛЕНИЯ В ЗАПАДНЫХ СТРАНАХ 
 

АННОТАЦИЯ 
В статье исследуются процессы институционализации мер по социальной защите 

населения в европейских странах на уровне государственной социальной политики. Наряду с 
анализом в разрезе социальных наук, рассматриваются дискуссии сторонников 
биологического детерминизма о том, что социальная защита наносит ущерб государственным 
средствам. С другой стороны, интерпретируются взгляды сторонников гуманистических идей 
о праве, нуждающихся в цивилизованных обществах на равные возможности и льготы. В 
статье периодизирована и классифицирована институционализация социальной защиты под 
влиянием объективных функциональных и структурных потребностей западных государств. 
Институционализация системы социальной защиты в западных странах показывает, что меры 
в этой сфере осуществлялись в рамках государственной политики правителей и 
производственных объединений. В связи с современными глобальными тенденциями 
проанализированы утрата актуальности идеи «государства всеобщего благосостояния», 
переход от массовой опеки к индивидуальному подходу в социальной защите, а также 
социальные инновации в этой сфере. На основе инноваций в системе социальной защиты 
выдвинуты научно-аналитические выводы. 

Ключевые слова: социальная защита, институционализация, эволюция, гражданское 
право, биологический детерминизм, бедность, дифференцированная индивидуальная помощь, 
маргинальность, нетрудоспособность, фрагментарность, государство всеобщего 
благосостояния, миграция, персональность, благосостояние, социальные риски, рабочие дома. 

CONCEPTUAL AND INSTITUTIONAL FOUNDATIONS OF SOCIAL PROTECTION IN 

WESTERN COUNTRIES 
ABSTRACT 

The article examines the processes of institutionalizing social protection measures in 
European countries at the level of state social policy. Alongside analysis from a social science 
perspective, the paper considers debates by proponents of biological determinism who argue that 
social protection drains state resources. Conversely, it interprets the views of humanistic thinkers 

regarding the rights of the needy to equal opportunities and benefits in civilized societies. The 
institutionalization of social protection is periodized and classified based on the objective functional 
and structural needs of Western states. The development of social protection systems in Western 
countries demonstrates that measures in this field were implemented within the framework of state 
policies by rulers and industrial associations. In light of contemporary global trends, the article 
analyzes the waning relevance of the "welfare state" concept, the shift from mass guardianship to 
individualized approaches in social protection, and social innovations in the field. Scientific and 
analytical conclusions are presented based on these innovations within the social protection system. 

Keywords: social protection, institutionalization, evolution, civil law, biological 
determinism, poverty, differentiated individual assistance, marginality, disability, fragmentation, 
welfare state, migration, personality, well-being, social risks, workhouses. 

 
KIRISH 
G‘arbda aholini ijtimoiy himoyalashning institutsionallashuvi dinamik jarayon sifatida 

kechdi. V.Antropovning fikriga ko‘ra: “Ijtimoiy himoyada evolyutsion rivojlanish qonuniyati 
ishlaydi. Zamonaviy ijtimoiy himoyaning tizimli xususiyat kasb etib borishi sanoatlashuv va davlat 
funksional vakolatlarining kengayishi, ijtimoiy jarayonlarning tartiblanishi, jamiyatning murakkab 
ijtimoiy-demografik rivojlanish yo‘liga o‘tish bilan chambarchas bog‘liq holda kechdi” [1, – B.15]. 
G‘arb davlatlarida ijtimoiy himoya tizimining ilmiy-konseptual va institutsional asoslarining 
yaratilishi o‘zaro aloqadorlikda jarayonlar ketma-ketligida sodir bo‘ldi va uni shartli ravishda 
quyidagicha davrlashtirildi: 

METODOLOGIYA  
Sotsiologik nuqtayi nazardan ijtimoiy himoya davlat ijtimoiy siyosatining institutsional 

tarmog‘i bo‘lib, u o‘zida jamiyatning strategik taraqqiyot maqsadlarini ifodalaydi. Uni sotsiologik 
o‘rganish «Ijtimoiy himoya sotsiologiyasi» tarmoq yo‘nalishini shartlaydi va quyidagi darajalar 
kesishmasida o‘rganiladi:  

1) umummetodologik daraja – ijtimoiy himoyani ilmiy o‘rganishda multidissiplinar 
metodologiyaga tayanish;  

2) tarmoq sotsiologiyasi – ijtimoiy himoya sotsiologiyasi doirasidagi ilmiy tadqiqotlar 
mahsuli bo‘lgan maxsus nazariyalar;  

3) empirik daraja – amaliy sotsiologik tadqiqot metodlari yordamida sohaning sotsiologik 
diagnostikasini amalga oshirish.  

Ushbu darajalar «Ijtimoiy himoya sotsiologiyasi»ning metodologik va metodik bazasini hosil 
qiladi. Shuningdek, «ijtimoiy himoya» tushunchasi falsafa, tarix, sotsiologiya, iqtisodiyot, 
demografiya, siyosatshunoslik, huquqshunoslik, psixologiyada fanlararo tadqiqotlarga turtki berdi. 
Natijada, multidissiplinar loyihalarni amalga oshirish tendensiyasi organik metodologik hamkorlik 
va fanlararo konsensusni shartladi. Bu akademik ilm-fan doirasida yaqqol sezilmoqda va ijtimoiy 
himoyaning zamonaviy mazmun-mohiyatini ilmiy o‘rganishda integratsiyalashgan yondashuvni 
shakllantirmoqda. Demak, ijtimoiy himoya universal ilmiy obyekt sifatida bitta fan doirasida muxtor 
qola olmaydi. Aksincha, ko‘p qirrali metodologiyaga tayanadi va multidissiplinar simbiozni hosil 
qiladi.  

ASOSIY QISM 
1-bosqich: Ijtimoiy yordamning ijtimoiy-falsafiy va diniy-teologik dunyoqarashda aks etishi. 

G‘arbda bir necha avlod vakillarini o‘z ichiga oluvchi katta patriarxal oilalardan iborat natural 
xo‘jalik yuritilgan. Bu davrda aholini ijtimoiy himoyalash masalalari diniy-teologik dunyoqarash 
doirasida talqinlandi. Bu davrda nochorlik “insonning qismati” hisoblanib, jamiyatdagi ijtimoiy 
tengsizlik va ojizlik Yaratuvchining irodasi bilan bog‘landi [2, – B.3]. Oila tarkibida mehnatga 
layoqatli kishilar mehnat qobiliyatiga ega bo‘lmagan yetim-yesirlar, beva-bechoralar, nogironlar, 
qariyalarga g‘amxo‘rlik qilishni o‘z zimmasiga olgan. Ba’zi hollarda ushbu maqsadda cherkov 
tushumlaridan ham foydalanildi. Rim kasaba uyushmalari shuningdek, o‘rta asrlarga xos bo‘lgan sex 
birlashmalari tuzuklarida aholining ma’lum qatlamlari hamda ularning oila a’zolari ijtimoiy 
himoyalanganligi ta’kidlanadi.  

Xamurappi bitiklarida (mil. avv 1800-yillar) kirish qismida o‘zi boshqargan mamlakatda 
adolatni qaror toptirishda kuchlilar tomonidan ojizlarni ta’qib qilishni ta’qiqlash maqsadida qayd 
etilgan [3, – B.47-90]. Ksenofontning (mil.avv. 425-336-yy.) “Oykonomika” (qadimgi yunoncha – 
οἰκος-uy, νομος-qonun, ya’ni “uy xo‘jaligini yuritish tartibi”) asari 1-bob, 22-bandida og‘ir mehnat 
natijasida kuchdan qolib, yaroqsiz holga kelib qolgan nochor qatlamlarga g‘amxo‘rlik qilinmasdan 
taqdir taqozosiga tashlab qo‘yilishi keskin tanqid qilingan [4]. Uningcha, jamiyatda ijtimoiy adolat 
tamoyillar o‘rnatilishida turli tabaqa vakillari o‘rtasida tenglikni saqlab turish zarurati shartlaydi.  

Aristotel (mil.avv. 384-322-yy.)ning ijtimoiy qarashlarida demokratik boshqaruv usuli aynan 
ijtimoiy nochor kishilar manfaatlarini himoyalovchi tuzilma sifatida tavsiflanadi. Tenglik 
qonuniyatiga ko‘ra, hokimiyat mulkdorlar ham, mulksizlarni ham qo‘lida to‘planmagan. Ular ham, 
boshqalar ham o‘zaro tengdirlar [5, – B.149]. Moddiy ta’minlanganlik darajasi bo‘yicha keskin 
tafovut jamiyatning tanazzuliga sabab bo‘ladi. Tenglik o‘z o‘rnida moddiy imtiyozlar taqsimotida 
mulkdor uchun ham, nochor uchun ham birdek munosabatni talab etuvchi adolat mezoni bo‘lib 
qoladi. Biroq jamiyatning tanazzulga kelib qolmaslik chorasi sifatida o‘z turmush darajasini o‘rtacha 
ta’minlash imkonini beruvchi qatlamni qo‘llab-quvvatlash zaruriyatini ilgari suradi. Aristotel: “Shon-
shuhrat uchun qilingan ishdan ko‘ra, adolat, haqiqat uchun qilingan ishlar afzal”, – deb biladi [6, – 
B.254]. Aristotel insondagi go‘zal sifatlar, fazilatlar haqida gapirar ekan, “saxovat fazilati shunday, 
saxiy odam boshqa ne’matlarni qo‘lga kiritadi va boshqalarga ham yaxshilik qiladi” – deydi [7, – 
B.258]. Uningcha, bag‘rikenglik, daryodillik (megalopsihia) – xayr-saxovatda mardona ishlar 
qilishdir. Saxiylik (megaloprepea) – ko‘p miqdorda xayr-ehson, savob ish qilishdir.  

Platon o‘zining “Davlat” asarida ijtimoiy adolatning uch qirrasi haqida pragmatik qarashlarini 
bildiradi. Bular:  

1) davlatda barqarorlik o‘rnatilganligi;  
2) jamiyatda ijtimoiy muvozanatning mavjudligi;  
3) ijtimoiy-moddiy tafovutda me’yor hissining anglanishi [8].  
Platon davlat barqarorligi jamiyatda turli qatlamlar o‘rtasida ijtimoiy muvozanat 

o‘rnatilganligiga bevosita bog‘liq, deb biladi. Bunda turli qatlamlar o‘rtasida tengsizlik darajasi 
me’yordan oshmasligi shart. Platonning fikriga ko‘ra, adolatli qonunlarga amalga qilgan davlat va 
jamiyat barqaror rivojlanadi. Bunday jamiyatda farovonlik va tinchlik hukmron bo‘ladi.  

Rimda fuqarolik huquqi kishilar o‘rtasida mulkiy va nomulkiy munosabatlarni tartibga 
solinishida fundamental ahamiyat kasb etgan. Fuqarolik huquqiy munosabatlarda shaxsiy va oilaviy 
mulk doirasidagi munosabatlar tartiblanishida pekuliy institutini ko‘ramiz. Unga muvofiq, xizmatkor 
o‘z xo‘jayinlari tomonidan taqdim etilgan mulkdan oila a’zolari bilan birgalikda mehnat qilib 
mustaqil foydalanish huquqiga ega bo‘lgan. Agarda ularning mulkiy huquqlari poymol etilsa ular 
o‘zini o‘zi himoya qilish huquqidan foydalangan. Kishining ijtimoiy manfaatlariga daxldor yana bir 
xususiyati shundaki, Rim fuqarolik huquqiga muvofiq o‘zini o‘zi ta’minlay olish layoqatiga ega 
bo‘lmagan shaxslar (voyaga yetmaganlar, beva-bechoralar, imkoniyati cheklangan nogironlar, aqli 
noraso shaxslar, xotin-qizlar)ga nisbatan vasiy va homiylik tartibi joriy etilgan [9, – B.224]. Ushbu 
qonunchilikka ko‘ra turli tabaqa vakillari o‘rtasidagi mulkiy munosabatlarning bunday tartiblanishi 
ijtimoiy ojiz qatlamlar manfaatlarining muhofazalanganligini ko‘rsatadi.  

2-bosqich: Ijtimoiy himoyada davlat mas’uliyatining legallashtirilishi va uning 
institutsionallashuvi. Ijtimoiy himoya bo‘yicha ilk qonunchilik hujjatlarini ishlab chiqilishi va 
institutsionallashgan muassasalarning paydo bo‘lishi bilan kechdi. Ijtimoiy yordam mohiyati diniy-
teologik dunyoqarashda aks etsada, Yevropada qishloq xo‘jaligining yetarlicha rivojlanmaganligi, 
turli tabiiy ofatlar ochlik, yuqumli epidemiyalarga sabab bo‘ldi. Hukmdorlar bu kabi ofatlar 
oqibatlarini bartaraf qilish va zarar ko‘rganlarga ko‘maklashish o‘rniga aziyat chekkanlarni yanada 
asoratga soluvchi qonunchilik hujjatlarini qabul qildi. Angliyada vabo kasalligining tarqalishi 
munosabati bilan “Mehnatkashlar to‘g‘risida”gi qonunni qabul qilindi [10, – B.23]. Qonun 
ocharchilik natijasida holdan toygan xizmatkorning o‘z xo‘jayinidan ish haqini talab qilishini 
ta’qiqladi. Vaholanki, hukmron tabaqa vakillarini qashshoqlik va o‘lat natijasida aholining ommaviy 
qirilib ketish sabablari qiziqtirmasdan, uning o‘g‘irlik, qaroqchilik, talonchlik kabi salbiy oqibatlari 

bezovta qilardi. Ijtimoiy madadga, asosan, tabiiy ofat va baxtsiz hodisalardan jabrlanganlar loyiq 
sanalib, aslida muhtoj qatlamlar bundan mustasno edilar.  

Sanoatlashish jarayoni mashinalashgan fabrika va zavodlarning paydo bo‘lishi bilan 
mehnatning murakkablashuvi, o‘ta holdan toydiruvchi tezlik, cheklanmagan ish kuni, sog‘liq uchun 
zararli ishlab chiqarish sohasida ayollar va bolalar mehnatidan foydalanishni keltirib chiqardi. 
Natijada, aholini ijtimoiy himoyalash fragmentar chora-tadbirlar ko‘rinishidan davlat darajasida 
tizimlashtirish zarurati oshib bordi. Ijtimoiy himoyaning differensial tartiblangan maqsadli 
shakllariga ehtiyoj kuchaydi. Angliyada “Kambag‘allar to‘g‘risida”gi (1601-y.) qonunning qabul 
qilinishi bilan aholini ijtimoiy muhofazalash chora-tadbirlari davlat ahamiyatiga molik masala 
sifatida tizimlashtirish jarayoni boshlandi [11]. Ushbu qonunga muvofiq, muhtojlarni qo‘llab-
quvvatlash mas’uliyati ilk bor davlat zimmasidagi asosiy vazifalar qatoridan o‘rin oldi. Hujjatda 
ijtimoiy himoyaga muhtoj qatlamlar va ularga ko‘rsatiladigan yordam turlari quyidagicha tartiblandi: 

mehnat qobiliyatiga ega bo‘lmaganlarga kun ko‘rish imkonini beruvchi minimal yordam;  
mehnat qobiliyatiga ega bo‘lganlarga “mehnat uylari”da ish bilan bandlik; 
ishlashni xohlamaydigan boqimandalarga ma’muriy jazo.  
Qashshoqlar va gadoylar uchun maxsus uylar tashkil qilinib, bunday uylar Angliyada – 

“mehnat uylari”, Germaniyada – “axloq tuzatish (yoki tarbiya) uylari”, Fransiyada – “qismat uylari”, 
Rossiyada “Avliyo Patriarx uylari” deyilib, ularda yarim qamoqxona tartibi o‘rnatildi. Aslida bunday 
uylarda sog‘lom kishilar qatorida bemorlar, nogironlar ham saqlanib, ulardan shaharning maishiy-
gigiyenik holatini saqlash, ifloslangan kanallar va yo‘llar, axlatxonalarni tozalash kabi og‘ir ishlarda 
majburan foydalanildi.  

Yevropa davlatlarida keskin hamda xavfli ijtimoiy bo‘hronlarga sabab bo‘luvchi ijtimoiy 
muammolarning oldini olish strategiyalari ishlab chiqildi. Buyuk Britaniyada XVIII asrning 60-
yillarida fabrika-zavodlarda band bo‘lgan mehnatkashlar ilk bor majburiy ijtimoiy himoyalandi va 
sug‘urtalandi [12, – B.32]. XIX asrning oxiriga kelib Germaniyada ishlab chiqarishda band bo‘lgan 
ishchilarni majburiy ijtimoiy himoyalash va sug‘urtalash tizimining qonunchilik asoslari yaratildi. 
Uning tarkibiga kasallikdan (1883-yil), nogironlik va qarilikdan (1889-yil) hamda ishlab 
chiqarishning zararli oqibatlari hamda baxtsiz hodisalardan (1884-yil) muhofazalash to‘g‘risidagi 
qonunchilik hujjatlari kirdi [13, – B.45]. Ushbu qonun hujjatlari bois, Yevropaning aksariyat 
davlatlarida 8 soatlik ish kuni o‘rnatildi. Haq to‘lanadigan ta’til muddati uzaytirildi va ayrim ijtimoiy 
kafolatlar qonunlashtirildi. Bu borada dastlabki ijtimoiy innovatsiyalar kuzatilib, Angliyada filantrop 
R.Ouen o‘z fabrikasida ishchilarni o‘ta toliqtiruvchi uzoq ish soatini qisqartirdi va korxona qoshida 
ularning bolalari uchun maxsus bog‘cha ochdi [14, – B.230-232]. Yollanma ishchilarni ijtimoiy 
himoyalash ish beruvchi manfaatiga xizmat qilishini isbotladi.  

3-bosqich. Ijtimoiy himoyaning klassik konsepsiyalari va nazariy-metodologik asoslarining 
ishlab chiqilishi. Bir paytning o‘zida muhtojlikni shakllantiruvchi kambag‘allik, tengsizlik kabi 
omillarni ilmiy o‘rganish dolzarblashdi. Ilmiy tadqiqotlar qizg‘in munozaralar, fikrlar xilma-xilligi 
sharoitida kechib, ijtimoiy himoyaning davlat siyosati darajasiga ko‘tarilishi ziddiyatli fikrlarni 
jonlantirdi.  

Olimlarning bir guruhi biologik determinizm g‘oyalariga muvofiq, ijtimoiy himoyani tabiat 
qonuniyatiga zid, deb bilsalar, ikkinchi guruhi, aksincha, gumanistik pozitsiyada turib inson 
manfaatlarini hamma narsadan ustun bilish zaruratini ta’kidladilar. T.Maltus (1766-1834) “Ungacha 
band etilgan dunyoga kelgan insonni agarda ota-onasi boqa olmasa… va jamiyat uning mehnatiga 
ehtiyoj sezmasa, demak, mantiqan u yer yuzida ortiqchadir. Tabiat unga chetlanishni buyuradi va 
buni amalga oshirishni kechiktirmaydi”, [15] deb ta’kidlaydi. Uningcha, davlat tomonidan 
ko‘rsatilayotgan moddiy yordam aholi sonining ko‘payishiga olib keladi. Natijada, oziq-ovqatga talab 
kuchayib davlat xazinasi uchun xavf tug‘iladi va kambag‘allikni keltirib chiqaradi.  

G.Spenser (1820-1903) ushbu g‘oyani rivojlantirib, “tug‘ilishning oshib borishi yashash 
uchun kurash jarayonini murakkablashtirib yuboradi. Bu kurashda faqat kuchlilar g‘olib chiqadilar. 
Aksincha, yetarlicha faollikka ega bo‘lmaganlar tabiiy tarzda siqib chiqariladi” [16] – degan fikrni 
bildirdi. Ular ojiz qatlamlarni davlat tomonidan ijtimoiy himoyalash tabiiy tanlov qonuniyatlarini 
buzib aqlan, jismonan ojiz kishilar sonini ko‘paytiradi va jamiyat uchun foydali sog‘lom insonlarning 

yashash uchun kurash jarayonini murakkablashtiradi, deb bildilar. Biroq, A.Smitning fikriga ko‘ra: 
“Sivilizatsiyalashgan xalqlarda ko‘pchilik bevosita ishlab chiqarishda band bo‘lmasa-da, 
umumdavlat farovonligi hisobidan yaxshi turmush kechiradilar” [17]. Ushbu g‘oya ijtimoiy 
himoyaning umuminsoniy tamoyillariga muvofiq inson qard-qimmati, haq-huquqlari davlat va 
jamiyatning oliy maqsadi ekanligini ko‘rsatdi. Bunda moddiy ne’matlarning oqilona taqsimoti turli 
qatlamlar o‘rtasida ijtimoiy muvozanatni saqlab turuvchi omil bo‘ldi.  

4-bosqich: Ijtimoiy himoya tizimining universallashuvi va umumbashariy normalarning 
tartiblanishi. Ushbu davr ijtimoiy himoyaning zamonaviy mazmun kasb etishidagi tub burilishni 
yasadi. Aholining barcha qatlamlari uchun yalpi ijtimoiy himoya choralar qo‘llanilib uning saxiy, 
mo‘l-ko‘l shakllari va turlari rivojlanib bordi. Ijtimoiy himoyaga da’vogarlik kishining konstitutsion 
huquqi sifatida rasman tan olindi. Natijada, ijtimoiy himoya tizimlashtirilgan faoliyat turi sifatida 
davlatning institutsional sohasiga aylandi va demokratik jarayonlarning jadallashuviga xizmat qildi 
[18]. Ijtimoiy-iqtisodiy va siyosiy jarayonlarning intensivligi fonida ijtimoiy himoyaning 
umumbashariy mezonlari, tamoyil va yo‘nalishlari ishlab chiqildi.  

Ijtimoiy himoya chora-tadbirlarini tizimlashtirish va yanada ommalashtirish zarurati dunyo 
davlatlarini Xalqaro Ijtimoiy Ta’minot AQShda 1935-yilda “Ijtimoiy himoya to‘g‘risidagi hujjat” 
deb nomlangan davlat dasturida “ijtimoiy muhofaza” atamasi ijtimoiy muhofaza tegishli sohaga xos 
tushuncha sifatida ilk bor qo‘llanildi. Angliyada U.Beveridjning “Erkin jamiyatda to‘laqonli bandlik” 
deb nomlanuvchi ma’ruzasi Ijtimoiy himoya kategoriyasining kundalik iste’molda ommalshtirdi. 
Ma’ruzada “davlat – ijtimoiy himoyada bosh subyekt” ekanligi asoslab berildi [19, – B.140]. 
Natijada, Angliya hukumati ilk bor yalpi ijtimoiy muhofazalash davlat doktrinasi sifatida 
qonunlashtirdi. Zamonaviy jamiyatlarda ijtimoiy himoya yalpi bo‘lishi va aholining barcha 
qatlamlarini istisnosiz qamrab olishi shartlandi. Aholi turmush sifatini muttasil oshirib borishda 
innovatsion texnologiyalarga talab kuchaydi. Ijtimoiy himoya sohasi mustaqil faoliyat turiga aylanib 
davlatning ustuvor ahamiyatli universal funksiyalari qatoridan mustahkam o‘rin olib, butun jamiyatni 
qamrab oluvchi “milliy iftixor”ga aylandi. Ijtimoiy muhofazaning davlat ichki tuzilmalarini (davlat 
muassasalar, tashkilotlar, kasaba uyushmalari, firmalar, turli jamiyatlar, jamg‘armalar, o‘zini o‘zi 
boshqaruvchi organlar, ixtiyoriy shaxslar va hokazolarni) qamrab oluvchi qudratli tizimi yaratildi.  

Postsanoatlashuv va modernizatsiya jarayoni aqliy mehnat ustuvorligini shartlab, aqliy 
mehnat sohasida ijtimoiy haq-huquqlarni muhofazalashda nufuzli Xalqaro mehnat tashkiloti 
tomonidan “Ijtimoiy ta’minotning minimal normalari to‘g‘risida”gi №102-sonli Konvensiya bu 
borada normativ aktlar ichida flagman bo‘ldi. Natijada, ijtimoiy himoya aholining barcha qatlamlarini 
“ijtimoiy tahlikalar”dan yalpi himoyalashda minimal standartlarni kafolatlovchi “universal tizim”ga 
aylandi. Uning fonida Turinda “Yevropa ijtimoiy xartiya”si, Rim Hamkorlik kelishuvi hamda 
Strasburgda Ijtimoiy himoya bo‘yicha Yevropa Kodeksi (SED №048) qabul qilindi. Kopengagenda 
ijtimoiy taraqqiyot bo‘yicha Butunjahon konferensiyasida insonning barqaror rivojlanishi 
jamiyatning yangi maqsadi sifatida tan olindi va dunyo davlatlarining inson ehtiyojlariga bo‘lgan 
munosabatida tub burilish yasadi. 186 nafar ishtirokchi-davlat rahbarlari o‘z hukumatlarining 
rivojlanish rejasiga ijtimoiy strategiyalarni kiritish zaruratini tan oldi.  

Ushbu hujjatlarda har bir kishining ijtimoiy huquqlari uning irqi, terisining rangi, jinsi, dini, 
siyosiy qarashlari, milliy mansubligi va ijtimoiy kelib chiqishidan qat’i nazar ta’minlanishi shartlandi. 
Ishtirokchi davlatlarda ijtimoiy himoyada bosqichma-bosqich yuqori darajaga erishib borish maqsadi 
qo‘yildi. Yaponiya va AQSh kabi rivojlangan davlatlarda ijtimoiy dasturlariga (ijtimoiy sug‘urta va 
ijtimoiy himoya) YAIMning 5-10 foizdan 20-30 foizga chiqarildi. Natijada, rivojlangan davlatlarda 
ko‘mak pullarining miqdori ish haqiga nisbatan o‘sib bordi. Ko‘mak pullarini oluvchilar huquqi 
yanada mustahkamlanib, imtiyozlar doirasi kengaytirildi. 

Ijtimoiy himoya mexanizmlarini takomillashtirish zarurati ilmiy tadqiqotlarda jadallikni talab 
etdi. XX asrning so’nggi choragida ommalashgan “umumfarovonlik davlati” g‘oyasi taraqqiy etgan 
davlatlarda mustahkam mavqeni egallab, ijtimoiy himoya yanada saxiy ko‘rinishga ega bo‘la 
boshlaydi.  

XULOSA 

Rivojlangan g‘arb davlatlarida ijtimoiy davlat va umumfarovonlik davlati g‘oyalari quyidagi 
omillar sabab tanqid ostida qoldii: 

iqtisodiy omil – g‘arb davlatlarida amaldagi universal ijtimoiy himoya xarajatlari (YAIMning 
1/3)ning muttasil o‘sib borishi natijasida ularni qoplashda davlat zimmasidagi moliyaviy yuklama 
og‘irligini chaqirdi; 

ijtimoiy omil – amaldagi saxiy ijtimoiy himoya g‘arbcha turmush tarziga singib ketgan “erkin 
muhabbat”ning ommalashuvini tezlashtirdi. Birgina AQSH va Shvetsiyadagi ijtimoiy imtiyozlar 
hamda xizmatlarning mo‘l-ko‘lligi, yalpiligi, jamiyatning barcha a’zolari uchun teng imkoniyatlar 
ta’minlanganligi yoshlar orasida tashabbuskorlikni so‘ndirdi va boqimandalikni oshirib yubordi. 
Bunday holat oilaviy munosabatlarga ta’sir qilib, g‘arb tafakkuriga xos “personallik”ni shakllantirdi. 
Keng qamrovli va saxiy ijtimoiy himoya kishining o‘z muammolari bilan yolg‘iz qolishiga hamda 
murakkab vaziyatdan o‘z ichki resurslarini ishga solib chiqib ketishida ruhan chiniqishga yo‘l 
bermaydi. Muhtojlikka tushib qolgan kishi har qanday vaziyatda davlat himoyasida ekanligini bilib 
turadi. Natijada, ijtimoiy himoyaning saxiy kompensatorlik funksiyasi mashaqqatlarni yengishda 
bosh suyanchiq bo‘lgan oila va oila a’zolarining ijtimoiy qadriyat sifatidagi ahamiyatiga putur 
yetkazdi;  

demografik omil – rivojlangan davlatlarda aholining intensiv qarib borish tendensiyalari 
natijasida amaldagi ijtimoiy himoya tizimida zahiralar va manbalar taqsimoti izdan chiqib, mavjud 
ijtimoiy doktrinalar reallikka mos kelmay qoldi. Bunda aholining birmuncha yosh qatlamiga 
qaratilgan ijtimoiy himoya resusrlarini keksalarni himoyalashga yo‘naltirish va moslashtirish 
murakkabliklari oshib bordi;  

kasbiy kompetensiyalarga talabning oshib borishi – axborotlashgan jamiyatlarning 
globallashuvi natijasida intellektual sohaga bolgan ehtiyoj shiddatli o‘sib bordi. Professional sohada 
aqliy va jismoniy faoliyat turlaridan kelib chiqib ijtimoiy tahlikalarni gayta baholash va 
prognozlashning mavjud mexanizmlari ish bermay qoldi. Yalpi ijtimoiy himoyaga xos bo‘lgan 
universal yondashuvlar eskirib, kompetentsiyalarni baholash evaziga individual ijtimoiy himoya 
shakllariga bo‘lgan talab oshirib yubordi; 

ijtimoiy muammolar mohiyatining o‘zgarishi – migratsiya, kambag‘allik, muhtojlik, 
marginallik kabi muammolar globallashib, yangicha qiyofa kasb etib borishi natijasida ijtimoiy 
eksklyuziyaga uchragan va nochorlikdan caziyat chekuvchilar soni oshib bordi; 

ommaviy sotsial mobillik va migratsiya – shaharlardagi modernizatsiya jarayonini tezlashtirib 
yubordi. Xususan, sotsial mobillikni subyektiv qabul qilish dolzarblashdi. U endi post factum, ya’ni 
bosib o‘tilgan yo‘l, masofaning aks-sadosi, undan erilishgan yutuq va yo‘qotishlarni o‘lchashga 
aylandi. Migratsiyaning oldin kuzatilmagan geometrik progressiyadagi o‘sishi gayd etildi;  

individuallikning universallashuvi – AQSH, Germaniya, Xitoyda tezlashdi. Natijada, odatiy 
ijtimoiy aloqalar tizimidan uzilgan marginallar (lotincha marginalis – chetda qolish)da sotsial 
identiklik muammosidan aziyat chekish oqibatiida kuchli ruhiy tanglik shakllandi. Bu jamiyatning 
katta qismini tashkil qiluvchi qatlamlar orasida ishsizlik va kambag‘allikni oshirmoqda. Ushbu 
omillar aholini ijtimoiy himoyalash tizimida prinsipial islohotlar davri kelganligini anglatdi va dunyo 
hamjamiyatida umumfarovonlik davlati ta’limoti asosida yotuvchi ijtimoiy yordamdagi 
universallikdan chekinilib, muhtojlikning nisbiy darajasi bilan belgilanuvchi differensiallashgan 
maqsadli yordam ko‘rsatish tizimi dolzarblashib bordi.   

